
	క.	
కడపడక కూలుగొడుగులుఁ, బడగలుఁ జామరలుఁ గలయఁ బడి మూర్ఛితు లై

పడియెడుతారలకును ము, న్నొడఁగూడెడు మెత్తపఱపునొఱపు వహించెన్.

	గీ.	
యోధవరులయెడళ్లు పెల్లుబ్బి పాఱి, తన్నుఁగట్టినతూపులతఱుచువలన

నెత్తురులఁ గొమ్మెదళ్లు మునింగి సమర, ధరణి గరుపాఱియున్నవిధంబు సూపె.

	క.	
ఈరీతి నుభయబలములు, పోరాడఁగఁ దత్ప్రతాపములు సూచి మదిం

గూరినలజ్జఁ బ్రతాప, ప్రారంభం బుడుగునట్ల భానుఁడు గ్రుంకెన్.

	క.	
అనిఁ దెగవీరులు దివికీం, జనుచుం దనుఁ జించికొనుచుఁ జనఁ జనసంధ్యా

ఘనదీప్తిరుధిర మొలుకఁగ, ననువఱి యినుఁ డస్తశిఖరి నల్లన సోలెన్.

	క.	
కదనమునఁ గినియుశూరుల, వదనంబులఁ బదనుగొనుచు వడి నాకసమున్

బొదివెనొకొ? సమరశోణిత, సదమలరుచు లనఁగఁ బర్వె సాంధ్యమరీచుల్.

	గీ.	
భానుకులముఖ్యుబలముపైఁ బగఁ దలంచి, తననిశాచరవరులబాంధవము దలఁచి

పోర నోడింప గెలిపింపఁ బూనికాదె?, పర్వె నన నిర్లు దట్ట మై పర్వుటయును.

	వ.	
అట్టియెడం బ్రళయసమయంబున విడివడినమహావలాహకంబునుంబోలె దిశావలయం

బద్రువ గర్జిల్లుచు నిజతనుచ్ఛాయాఛ్ఛటాస్ఫురణంబునం జిమ్మచీఁకటి రెట్టింపం గుటిల

చటులదంష్ట్రాఘట్టనంబులం జిటులువిస్ఫులింగంబులు విద్యోతమానఖద్యోతంబులకుం

బ్రాపు చూపం గఠోరహుంకారభయంకరంబు లగుచుం గులాచలమహాగుహాకుహరం

బుల విడంబించువదనగహ్వరంబులఁ గంఠపర్యంతంబుగాఁ దెఱచి యెదిరించువీరులం

బట్టి విఱిచి వైచుకొని మ్రింగుచుం బొంగుచుం బ్రహస్తమహాకాయప్రముఖప్రధాన

వర్గంబుసు నగ్నికేతురశ్మికేతువిరూపాక్షాదిబలాధ్యక్షులు నింద్రజిదతికాయదేవాంతక

నరాంతకప్రభృతికుమారులును మున్నుగా నసంఖ్యేయు లగుయాతుధానవీరు లేచి త్రోచి

హాలాహలానలం బుద్వేలనంబు చూపురూపునఁ గవిసి నిజమాయావిజృంభణంబుల

మహార్ణవంబు వెల్లి విరియించియం బ్రళయానలజ్వాలాకలాపంబులం జుట్టుకొలిపియుం

గూరోరగపాశంబులం గట్టుపఱచియు నఖండగండశిలావర్షంబు లొండొండఁ బయిం

గురియించియు మఱియు ననేకంబు లగుమిథ్యామహోత్పాతకల్పంబుల భ్రమియించి

గుండియ లవియించినం జెదరి బెదరినసజ్జనవచనంబులునుం బోలె మరుగు లేక సాధు

జనంబునుంబోలె నొక్కం డొకనితెరువు వోక యామనిక్రొన్ననలునుంబోలెఁ బరువు

మిగిలి యమ్మహీనాథుయోధు లాయోధనంబు మఱచి వెఱచఱచి దైన్యంబుల తోడన

కైదువలు విడిచి యొండొరుం గడచి విజయశంఖనాదంబులతోడం బిశితాశనవీరు

లార్చుచును వెనుకం దలలు వీడం బఱచిన.

మాంధాత రాక్షససైన్యముపై విజృంభించుట

	శా.	
కించిద్భ్రూకుటిఫాలవీథి మెలయం గింక న్మహీభర్త దో

రంచచ్ఛాపగుణధ్వను ల్చెలఁగ బాణౌఘంబుచే యామినీ

		 ఈ పేజీలో చివరి మార్పు 14 సెప్టెంబరు 2022న 03:46కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

